
Sódór Sáhebá, Móhtárám Ókkól ar Sómájí Jomátór Fúáñjjá Ókkól, 

Maya Fuwain, Șántí ar Héfázótír (WPS) wore e bosórór kúláhalá bohósót húlasá goríddé yaán añllá bóḍḍa izzot. 

Añí Wai Wai Nu, Women's Peace Networkór baani ar executive director zibáyé Myanmarot șántí ar borabori 

hókkór wore wakalot gorér. 

Ajjar bohósór mouzúré estekbal gorázar.  Duniya aga gurat larái ar moșkil hálót ókkólót maya fuwaindór hókkor 

hálót beșí nazuk ar șántír ham ókkólót maya fuwaindór híssá mana nozafán hom, e mosólá duníyánór babute WPS 

ejenḍar hoibár ereda. Añárá age nóodé héndíllá hátíyár wala larái ókkól dekír, mesál, Gaza, Ukraine, Afganistanót 

Talibanor dohól, Sudánót age nóodé héndíllá insání modotór moșkil hálót, Síría, Yomón aró duniya aga gurat 

óddé larái ókkól. Maya fuwaindóré oborabor gorí laráir mutallek jinsí zulúm1, maya fuwain mara2, maya-morod 

forók gorá3, maya-morod forók gorí zulúm gorá4 aró onnya onnya sáí sáí ottisar ókkólór muúntú kúlá fori giyóy. 

Ajja añárá maya-morod ar maya fuwaindór hókkór ulḍa ekkán hótórnák fissá ṭélár muúntú foijjí5. Iín beggúné 

añárár ekku fuñáti gorídé șántí kayem gorát hazebaze híssá lowar kușíș ókkólóré komzur goríde ar édíllá gorát 

añárár șántí așáré dómkí de. 

E hákíkót gán añárá 24 bosór age duniya aga gurat maya fuwaindór hókkór hórkót ókkólé duniyáré ekkán fúwán, 

hók ar șántí wala muúmór zindegi kayem gorí bóllá añárár sólahíyótór babute monot goráí diíl. E Councilé e ḍak 

iínór uzu towajju diíl Resolution 1325 (2000) oré ektiyar gorí yóré. Toóddwá, ajja, añárá yáané diíldé boraborir 

wadattún boót duré.  

Ekzon insání hókkor héfázót góroyá hísáfé ar agor ekzon síyasí hodi hísáfé, hálótóré bodolaibár azzu ye añár 

hamoré boót age lótí rasta daháyé. Añi háillágá noó. Aijja Bormát mazé, fura deșbór maya fuwaindé Bormár 

meletíri ar ítarar 2021 ór hókúmót harí lóonóré rukér ar nizor zindigi ré hótárát félar morod raj, homophobia ar 

transphobia șóo hár kisímór zulúmóré inkar goríbollá.6 Muúntú tíyay juwab doya ar insáaní hókkor héfázót góroya 

hísáfé,7 añára añarar takot motafek beggñin gorír hókúmót harí loibar agor hálótór íkka no fíríbóllá, bólké noya 

ekkán mustokbel banaibóllá zeṛé añára añárar jisí zat, jinsí fóson, zat, ar onnya forók ókkól sárá fura furi șórík ói 

fari.8 

Mogor fura deșót Bormár meleṭírír ḍor hófór mohímé añárár monzil hásél górónóttún añáráré rukí raikké. Ibá o 

meleṭíríyé zibáyé UNor motafek laráir hosúrí, insáaníyótór híláf hosúrí ar nosól kúșí goijjé.9 Hókúmót harí loibór 

kușíșór bade lótí, meleṭíríyé deșíttár héláf háwáyí hámlá goijjé;10 gór, eskul, daṭṭorháná ar ebadotor zagaré nișáná 

bánáyé;11 ar betór górídíye lak lak mainșóré.12 Bormát mazé hókúmót harí loibór kușíșór bade lótí jinsí zulúm 

beșábeșí barí giyóy ziyán háas góri meleṭírí ar onnya hátíyár dóróyá ḍaí ókkólór dwara.13 Aró e meleṭíríyé 

homoshom mari fáláyé ar monzokká gereftar goijjé házár házár maya fuwaindóré,14 zará zulúm, jinsí burayi ar 

bondi hálótot dattori modot fonottún rukí raikáré sámná goré.15  Febuarittún lótí meleṭíríyé zobordostí górí dahélá 

gorayyé hoșșa maya fuwain óité deșór bútóré begór óyyá manúș (IDP)  ókkól șóo deșíttá ókkólóré gaire fóují ar 

insání dál bóníbollá.16 E meleṭíríyé insání modotor bola poida goijje oñsí rakát ar modotoré hatíyár banai rakát 

asé17 180 lakór beșí manúșóllá, zarár eddókór túáré beșí óildé beṛiyáin ar gura mayafuwain.18 Házár Házár manúș 

ókkól Bormáttún héfázótír talașot ḍákór deș ókkólót dái gíyoy,19 nizoré gereftar ar zobordostí górí gór wápesi 

góronór hótára félaiyóréyó.20  

Múhtárám Ókkól, 

Bormár mustokbolot mazé mayafuwaindór furafuri șórík ónnan fakka goríbóllá laráir asól gujja ókkólór uzu 

towajju don zoruri. Ar zeéñtté enteháayí zulumór asól hosúrbón ókkól zug zug dórí sáza sárá tái zágoi, zendilla 

neki Bormát asé, ziánór șíñyor óildé besázáayí. Tík zendilla niki afganistán, sudán, kobza óyyá fólótíiní zaga aró 

onnya onnya hálót ókkólór ḍoilla, Bormát mazéyó besázáayí hódé yáan oba boinné: yáane hosúrbón ókkólóré bol 

de ar onnya manúș ókkólóré dahá dé ze zatoré ítára niso ṭáaré, háas gori mayafuwaindóré, é zatoré berahámí 

goríbóllá ítára azad. Zendilla Resolution 1325 é sáf gorí zanaí de, șúde Bormát noó, bólké duniya aga gurat maya 

fuwaindór hók héfáazót goríbóllá alomí kanunor toróf ehtesáab ar izzotoré sáf zoruri. Mayafuwaindé zindegir 

honó híssát mazé bálá góri șórík ói no faríbó zodi ítára fottídín honó notija sárá hámlár șíkáar owat tákeddé óilé.21 

Arkanottúaré é besázáayí honíkká kúlá-halá no, zeṛé meleṭírí ar Arkan Army (AA) yé rowaingya ókkólóré baréddé 

enteháayi zulumor șikar banai ayyér.22 2023 ór nobembarottún lótí, AA ye  Ruwáíngyár fara gór furat diyé, kotólé 

aam goijjé, gayeb gorí féille, toziya diyé, jinsí burayi goijjé ar Ruwáíngyá ókkólóré zobordostí begór górí diyé.23 

Hátíyár wala fósát, búk,24 faní, sáará ar dattori modotor omil óné homosmom 40,000 mainșoré bangaladeșót dái 

záibollá mojbur gojjé.25 10 lákór hañsáháñsí manuș ehón fójjóntó Cox’s bazaror géshgéshshá kemfót zindigi 

haṛar, zeṛé yar bútórór maș gínót hojja fósát barí aișșé.26 UNor motafek, gelde bosór gúa Ruwáíngyállá beșí hótárá 

boșór așșíl kiyóllá bólí hoilé ítára kul ar doriya baí dái zargói, zeṛé beṛiyáin ar mayafuwain ókkolé hótórá kisímór 

jinsí zulumor sámna gorér.27 E boșór gúa aró hóráf óí fare,28 ziyáné deri gori félaibó añár koumor kúșí kúșí, 

héfázótór sáate, izzotor sáate ar mozbutor sáate Bormát nizor górót wafesi ré.29  

Múhtárám Ókkól, 

Bormá hoódé yáan WPS ejenḍar asól niyom ókkól báñgár ekkán nomunayó ar íin kiyóllá etó zoruri de yáanor 

ekkán mesáló. Añí onoráré aroz gorír WPS ejenḍar hár kúñṛaré kayem goríbóllá. Membár deș okkólóttún dabi 

gorón saá háar șántí ar héfázótí fáisálá lóonot máze maya fuwaindór șórik ónólla ar UN oré ḍak don sá UN e 

hémáayót góredé héndíllá ze honó șántí amólót maya fuwaindór șórík óonóre ekkán șorót banaibóllá.30 Mogor 

maya fuwaindór șórik óonóre hémáayót gorónnán kafí noó zodi ítárar șórík óí faribóllá honó súrót no tákéddé 

óílé. Larái ré rukón, insáaní hókkore héfázót gorón  ar ehtesáb31 zoruri zodi maya fuwaindé șántír mezót ítarar 

hókdar zaga faito saáddé óilé.  Añí onoráré aró aroz gorír maya fuwaindór tonzím ókkól ar insání hókkoré héfázót 

goróyá ókkólóré hémáyót ar tiñya fușa loi modod goríbollá ar ítáraré hámála ar bodola lonottún basaibór zoruri 

intezam loibollá.  

Añí Counciloré aroz gorír Bormár wore uggúa zoruri kúlá-halá húlasá goríbóllá, muúmíkká aró kotólé aam 

rukíbóllá, hásgóri Arkanot, ar Resolution 2669 (2022)’r wore aró mozbut amól loi behtór goríbóllá ar uggwá noya 

resolution șóo banaibóllá.32 E Councilottún dabi gorá foribó zeéné e meleṭíríyé hár kisímór laráir mutallek jinsí 

zulúm bon goré. Añí onoré aró aroz gorír hátíyár okkól, gula’barud okkól ar háwáyí jahásór tel foóñsá ré bon 

goríbóllá; meleṭírír wore basí basí mali pabondi lagaibóllá; dui boóḍárór ekula okule modot jari goríbóllá ar bañdá 

sárá insání modotor ókkólóllá rasta gorí dibollá; ar inkar goríbóllá e meleṭírír uggúa “adomșúmárí”33 namor 

bókízokí ar banauṭi búṭ loibar34 kușíșóré. E Councilottún hámaká e hálótóre háwala gorá foríbó International 

Criminal Court ót mazé ar noíle hémáayót gora foribó ekkán toitta adalot banonoré ar moșora gorá foribó 

International Court of Justice’ór zoriya Bormár wore diya giyédé totitta șórót ókkól no manonor wore, ziyáné 

Ruwáíngyáré “mahfúz ḍaí” hoí hódbóndí goijjé.35 E Councilottún sáf sáf ḍak don saá añárár deșór fáisálá lonot 

maya fuwain fura furi báfé, borabor gorí, hazebaze ar héfázotór sáaté șórík óibóllá.  

Múhtárám Ókkól, 

Aijja añí onorár muúntú hotá hoír Bormáttún așșédé éndílla kúb hom maya fuwain ókkólór bútóttun uggua maya 

fawa hísáfé añár deșór manúș ókkólór howá nózade héndíllá dukk hálót ókkól tulí dóríbóllá. Íin óddé 50 bosórór 

wore dórí añár deșót larái, zug zug dórí añár Ruwáíngyár héláf nosól kúșí, ar añárár duk hótóm goríbóllá añár 

sáatí maya fuwaindór fakka kușíș gorónór badeyó. Bormá ar fura duniyar maya fuwaindé ajja saár onorár lofzógín 

ham loi mil háibóné saibóllá. 

Șúkríyá. 

